
Haizeak eta sabeleko mina 

Lore terapia lagungarria izan daiteke haizeekin horren ohikoak diren sintomak arintzeko 

Eusebio Gonzalez 

Elikagaiak irentsi eta digestioa ez bada ona, hesteetan haizeak sor daitezke, eta orduan pertsona puztuta senti daiteke, edo sabeleko minak eta kolikoak izan ditzake. Digestio sisteman harrapatutako haize horiek ondestetik atera daitezke, eta orduan flatulentziak dira, eta ahotik ateratzen badira, korrokadak edo aupatsak. 

Haizeen sortzaileak ugari dira: aerofagia (jaten den bitartean irentsitako airea); digestiorako zailak diren elikagaiak hartzea (zuntz askokoak, esaterako); toleratzen ez diren elikagaiak hartzea (adibidez, esnekiak hartzea laktosari intolerantzia izanda); heste minberaren sindromea, elikagairen baten absortzio txarra; beherakoa; antibiotikoak... 

Prebentzio moduan, zenbait pauta jar ditzakegu praktikan haizeen eragin kaltegarriak arintzeko: mantsoago jatea; janaria hobeto murtxikatzea; txingomarik ez jatea (listu eta haize asko irensten da); giro lasai eta erlaxatuan egitea otorduak; karbonatatutako edaririk ez hartzea; jan ondoren 10-20 minutu ibiltzea, eta otordu amaieran menda edo kamamila infusio bat hartzea. 

Dena den, badaude sintoma batzuk sabeleko minak haizeekin baino beste zerbaitekin zerikusi gehiago izan dezaketenak, eta horrelakoetan onena medikuarenera joatea da. 

Haizeak esplikaziorik ez duten beste sintoma batzuekin batera agertzen badira: sabeleko mina, ondesteko mina, bihotzerrea, goragalea, gorakoa, idorreria, pisua galtzea... 

Itxura koipetsuko gorotz kirasdunak eginez gero, edo gorotzetan odola agertuz gero. 

Haizeak goraka egiten duenean zer gertatzen den ikusiko dugu orain. Korrokadak oso gogaikarriak izan daitezke, eta, zenbaitetan, baita mingarriak ere, haize guztia ez baita irteten eta hesteen sisteman gelditzen da, eta sabeleko mina ere eragin dezake. 

Korrokada egitea normala da, eta helburua urdaileko airea ateratzea da. Pertsonak ezer irensten duen aldiro, airea ere irensten du edari edo janariarekin. Airea urdailaren goialdean pilatzen den heinean, urdaila tenkatu egiten da eta horrek esfinter esofagikoaren muskulua erlaxarazten du. Horrela, haizea esofagoan gora egiten du eta korrokadan irteten da. Korrokadak maiztasun handiagokoak edo gutxiagokoak izan daitezke, eta intentsitate zein iraupen desberdinetakoak eta, ondorioz, gogaikarriagoak edo ez hain gogaikarriak. 

Gehiegizko korrokadak izaten dituen jendeak maiz aerofagia arazoa izaten du, hots, oharkabean airea irensten du, eta hori askotan lotuta egoten da antsietate, estres edo urduritasun egoera emozionalekin. Korrokaden beste eragile bat errefluxu gastroesofagikoa izan daiteke. Kasu horretan, medikuarenera joatea komeni da, eta hark, egoera aztertuta, ezartzea tratamendua. 

Haizeek eragindako molestia sentitzen denean, eta horiek ez direnean irteten, hots, ez denean korrokadarik egiten, alboka etzatea edo fetu egoeran jartzea ona izan daiteke haizeak ateratzeko. Kasu guztietan, txingoma jatea saihestu behar da, baita azkarregi jatea eta haizeak eragin ditzaketen elikagai eta edariak hartzea. Sarritan, korrokada sintoma arina eta txikia izan daiteke, baina ez badira denborarekin desagertzen eta azalpenik ez badute edo beste sintoma batzuekin batera agertzen badira, medikuarengana joan behar da. 

Lore esentziak 
Hiru ikuspegitatik aztertu behar da aztertzen ari garen arazoa. Batetik, medikuntzatik, ezkutuko kausa izan daitezkeen beste arazoak bazter daitezen. Bigarrenik, elikatzeko ohiturak aztertu behar dira: zer jaten den eta nola jaten den. Lehenago ere azaldu dugu mantso eta giro egoki batean jateak duen garrantzia. Hirugarrenik, komenigarria da aintzat hartzea perspektiba energetikoak (akupuntura meridianoak), kasu honetan lore terapiaren bitartez. 

Honako hauek dira hesteetako haizeek eragindako molestia eta minentzako lore esentziak: Orozco doktorearen patroi transpertsonalari jarraituz, hiru dira esentzia lagungarriak: txikoria (Cichorium intybus), basa-ziapea (Sinapis arvensis), zume zuria (Salix vitellina). 

Txikoria egokia da debeku eta buxadurentzat; basa-ziapea opresio edo konpresio arazoetarako erabiltzen da, eta zume zuria erretentzio eta fermentazio arazoetarako. Hiru esentzia transpertsonal horien konbinazioak, kasu bakoitzerako esentzia zehatzen erabilerarekin batera, emaitza onak izango ditu kasu gehienetan. 

Gaur aipatu ditugun kasuetan, tantak krema homeopatiko esentziadunaren tokiko erabilerarekin bateratzea ere gomendatzen da. Badaude esentziak beste sistemetan ere kasu horietarako egokiak izan daitezkeenak. Hala Sistema Kaliforniarrekoak eta Australiarrekoak erabil daitezke Bach doktorearen esentziekin konbinatuta, baina horretarako kasu bakoitza modu partikularrean aztertu behar da. 

Kasu klinikoa 

38 urteko gizonezkoa. Kezkatuta eta urduri dator kontsultara, behin eta berriz nozitzen dituelako sabeleko minak eta joera ia kronikoa duelako kontrolik gabe korrokadaka hasteko hainbat eta hainbat egoeratan. Duela bost urte dispepsiarekin hasi zen, hots, digestio txarrekin, eta beherakoa eta idorreria txandakatuz. Hilabete gutxira agertu ziren korrokada kontrolaezinak. Medikuarenera joan zen, eta hark agindutako tratamendua bete zuen. Bi hilabetera, digestio txarrak, beherakoa eta idorrera ia erabat desagertu ziren, eta lasaitasun ederra hartu zuen, egoerak izugarri kezkatzen baitzuen. 

Baina, hala ere, haizeek eragindako sabeleko mina eta korrokada kontrolaezinak areagotu egin zitzaizkion. Arrakastarik gabeko hainbat tratamendu medikoren ostean, medikuaren aholkuz, psikologoarengana joatea erabaki zuen. 

Familia medikuak esaten zionez, zuen antsietate mailak une oro airea irentsarazten zion (aerofagia) eta digestio sisteman pilatutako haize horiek ziren korrokada kontrolaezinen eta sabeleko minen eragileak. 

Psikoterapian espezializatutako lore terapeuta batena jotzea erabaki zuen, hernia bat nozitu zuen hurbileko lagun baten gomendioz. Lehen formulan, basa-ziapea, txikoria eta zume zuria zituen formula hartzeko agindu zitzaion, bai tanta bidez, bai krema oinarri homeopatikodun baten bidez. Horiei, esentzia pertsonalak gehitu zitzaizkien. Tantak eta krema esan bezala hartzearen eta ematearen garrantzia azpimarratu zitzaion, eta bi astera kontsultara itzultzeko esan. Jaten zuen guztiaren zerrenda ere egiteko eskatu zitzaion, dietan aldaketarik egin edo ez aztertzeko. 

Bigarren kontsultan tratamendua hasi eta astebetera hobeto zegoela azaldu zuen, baina aitortu zuen hartzeekin erlaxatu egin zela hobekuntzak jarraituko zuela pentsatuta. Berriz ere hartzeak behar bezala eta agindutako maiztasunez egitearen garrantzia azpimarratu zitzaion, tratamenduaren onurak horrela soilik lor daitezkeelako eta denboran mantendu. Elikadura energetikorako pauta batzuk ere azaldu zitzaizkion, ordura arteko elikadura nahiko kaotikoa eta nutriziorako eskasa baitzen. Lau hilabeteko tratamenduarekin korrokadak eta sabeleko minak ia erabat desagertu ziren, eta antsietatea asko jaitsi zen. Argi dago hori guztia oso lotuta zegoela, medikuak esan zion bezala. 

